
Qofka muslimka ahi wuxuu had iyo goor dagaal kula jiraa waxyaalaha naftu jecelshahay oo loo yaqaan "shahawaad" , waxyaalahaas oo nafta u keena in ay ku mutaysato ciqaabka

allaah, dagaalkaa ay naftu kul jirto shahawaadka in badan oo dadka ka mid ah waa looga

adkaadaa in yar ayaa ku guulaysata dagaalka ay kula jirto shahawaadkeeda. Nabigu (scw)

wuxuu yiri {jannada waxaa laga heeraaray waxyaalaha naftu dhibsato, naartana waxaa lagu heeraaray waxyaalaha naftu jeceshahay} xadiithkan macnihiisu waa haddii ay naftu raacdo wax kasta oo ay jeceshahay waxa qofka u gaynaysaa in ay cadaabka gasho, haddiise naftu ay qabato waxyaalaha ay necebtahay sida (habeenkii aad toosto xilliga ay hurdadu u fiican tahay, salaadda subax oo aad toosto waliba aad masaajidka soo aado, xoolaha aad jeceshahay oo aad zako ka bixiso, iwm) waxay naftu u gaysaa in ay janno gasho. Shaydaanka ayaa had iyo goor nafta u qurxiya waxyaalaha lagu muto cadaabka, naftana jecliisiiya. Dadkii salafkii waxay nooga digeen in la raaco shahwaadka ay naftu jeceshahay, waxaa laga hayaa nin ka mid culumadii hore Yaxye ibnu Mucaad in uu yiri - qofkii xubnihiisa uga raali noqda inay ku raaxaystaan waxkasta ay jecelyihiin ha ogaado qofkaasi wuxuu beertay geed uu hadhow ka qoomameeyo. Allaah (sw) isagoo dhaleecaynay waxyaalo badan oo ay naftu jeceshahay wuxuu yiri 

Aayadda macnaheedu waa {Dadka waxaa loo qurxiyay in ay jeclaadaan wax kasta oo naftu jeceshahay sida Haweenka, Caruurta, Lacagta, Dahabka,qalinka, Fardaha la carbiyey, iyo Beeraha arintkaasi waa dhaldhalaal aduun, ilaahay agtiisa ayaa waxaa ah meel la joogo oo wanaagsan---alcimran}. Nabigu wuxuu xadiith ku yiri (Kama tagin gadaashayda fidno ragga uga daran haweenka), wuxuu nabigu isagoo la hadlaya ragga yiri (ka dhowrsada dumarka wixii u horeeyey ee reer banii-israa'iil lagu fidneeyey waxay ahayd haweenka). Ciqaabta ay leedahay nooc ka mid shahwada sida zinada wuxuu nabigu ka waramay in mar ay wada socdeen Jibriil ay soo mareen dad lagu dhex cadaabayo weel sida tiinaarka muufada lagu dubo oo kale ama
qaabka ashuunka oo kale leh, nabigu wuxuu yiri waxaan maqalnay qaylo iyo buuq waxaan fiirinay tiinaarkii mise waxaa ku jira rag iyo dumar qaaqaawan, olol ayaa xagga hoose kaga ka soo qaadaya ilaa uu keeno halka u saraysa, Jibriil ayaan waydiiyey kuwani maxay yihiin?, Jibriil wuxuu kujawaabay waa ragga iyo dumarka sinaysta waxaa lagu cadaabayaa qabriga saas ayay ahaanayaan ilaa laga soo bixiyo qabriga maalinta qiyaame). Mar kasta oo naftu raacdo waxay ay jeceshahay, u sii dhiibaysaa mid kale ilaa ay qofkii halaagto, shaydaankuna waa ku dhaartay in uu ummadda baadiyaynayo meel kastan uu u marayo sidii uu xaqa uga leexin lahaa. Allaah (sw) isagoo ka waramaya wuxuu yiri (shaydaanka(ibliis) ayaa wuxuu yiri

{ilaahaw sida aad ii baadiyaysay ayaan aniguna adoomadaada  ayaan u qurxinayaa aduunka waana baadiyaynayaa dhamaan}in taa kuma harine wuxuu noo sheegay in uu sii wadaayo baadiyaynta wuxuuna yiri:

{dabadeedna waxaan uga imaanayaa hore, gadaal, midig iyo bidix intooda badana ma helaysid inay kugu shugriyaan- Acraaf). 
Shahwada ama balwadda oo ay naftu raacdaa waxay keentaa in ay khaatumadiisu xumaato nabigu wuxuu yiri (qofku sida uu camal ugu jiro ayaa waxaa ka hor mara kitaab loo qoray markaas ayuu naarta gala). Habeen ayaa waxaa tukanayay Sufyaan athowri wuxuu bilaabay inuu ooyo ilaa uu waagii ka baryay, waxaa u yimi dadkii dariska ahaa waxay waydiiyeen ma waxaad la ooyday dambigaaga oo aad ka baqaysid mise wax kale? Wuxuu ku jawaabay dambiga kama ooyin ee waxaan ka ooayay in ay khaatumadaydu xumaato. Qofku had iyo goor inuu ku xirnaado waxa ay naftu jeceshahay isuna dhiibo balwadiisa waxay keenta in qofka camalkiisu buro oo uu khaatumo xumo ku dhinto.

Jacaylka allaah oo qofka ka dhuma: Marka uu qofku qalbigiis ka buuxiyo jecaylka shahawaadka xaaraanta ah waxaa qalbigiisa ka baxaya jacaylkii allaah uu u qabay, sababtoo ah jacaylka allaah iyo jacaylka shahawada iyo balwadu isku meel ma galaan, waa labo jacayl oo lid isku ah, wax kasta oo lid isku ahna meel kuma wad kulmaan, mid uun baa qofka qalbigiisa boos ku yeelanaya. Haddii aad rabto inaad qalbigaaga ka buuxiso jacaylka allaah, waa inaad xakamaysaa naftaada oo u diidaa wax kasta oo shaydaan lug ku leeyahay, haddii naftu ay daaimto shahawaadka iyo macaasida waxaa loo soo dadajiyaa ciqaabta aduunka dhexdiisa. Nabiga (scw) wuxuu yiri {haddii ay dad muujistaan macaasida sida sinada ay samaynayaan waxaa dhexdooda ku fida cuduro

sida daacuun iyo cuduro kale oo aan horay ummadihii hore ugu dhicin…} sida maanta

caalamka ka muuqata waxaa dhab noqday xadiithkan uu nabigu sheegay muddo hadda

laga joogo 1400 oo sano, maanta markii ay sinadu badatay waxaa soo baxay cuduro aan

hore loo aqoon sida aydhiska (AIDS). Sidee looga bixi karaa jacalka shahawaadka Shareecadeena iyo diinteen islaamka ee toosani waxay na bartay sidii looga bixi lahaa wax kasta oo mushkilo ah oo naftaada soo food saara.

a) Qofka waa in uu xusuustaa ilaahay markasta uu shaydaanku isku dayo inuu ku rido

macaasi, mar kasta oo aad naftaada uga baqdo macaasi waa in aad tiraahda "macaada laah = ilaah ayaan magan galay" ama " inii akhaafulaah = ilaah ayaan ka cabsanayaa". Kalmadda hore waxaa yiri nabi Yusuf markii ay haweentii ay doontay naftiisa, markii uu kalmaddaas yiri ilaahay wuu ka leexiyay dhagartii ay waday. Kalmadda labaadna waxaa ka waramay nabiga (scw) in qofkii ay u timaado haweenay aad u qurux badan ka bacdina ay u yeerato si uu ugu dhaco, hadii uu yiraahdo "inii akhaafulaah" kana taga wuxuu qofkaasi ka mid noqonayaa todobada qof ee la galinayo harka maalinta qiyaame ee aan

har jirin. Sida allaah (sw) ugu quraanka kariimka ah 

{waxaa jannada loo soo dhowayanayaa dadka mutaqiinta ah waxaa loo keenaya meel aan ka dheerayn}, intaa ka bacdi ayaa ilaahay sii faahfaahiyey cidda janadaa iska leh wuxuuna yiri;  

waxaa lagu oranayaa taasi waa wixii allaah u ballan qaaday mid kasta oo u noqosho badnaa xagga eebe ilaalinna badnaa,

 waa qofkii allaah ka baqay marka uu kaligiis cidla joogo

lana yimi qalbi ilaahay ku xiran, 

waxaana lagu oranayaa si nabad gelyo ah ku gal jannada maanta waa maalintii aad ku waari lahaydeene}.

b) Qofku waa og yahay in ilaahay u jeedo ogyahayna axwaashiisa dhamaanteed, sida allaah uu quraanka ku yiri 

{miyayan ogayn in Allaahogyahay waxa ay qarsanayaan iyo waxa ay muujiyaanba} Wuxuu kale uu allaah yiri

{allaah waa ogyahay nafta waxyaabaha lagu qarinayo qalbiga dhexdiisa iyo waxaa ay muujinayaan}. Marka qofku meel uu kaligii joogo, naftuna ay u yeeranaysao inay samayso dunuub, marka hore xusuuso allaah, kadibna ka xishood una sheeg nafta in ilaahay u jeedo.

